
員外方彝諸軍門納降文忠曰師未及城而員外遠來得

無以計緩我乎彝曰大人奉命伐叛所過秋毫無犯杭雖

孤城生齒百萬擇所託而來尙安有他意乎文忠見其誠

引入臥內懽笑欵接命條畫入城次第翌日遣歸原明遂

封府庫籍軍馬錢糧乃執苗將蔣英劉震出降文忠入宿

于城下令曰敢有擅入民居者斬有一卒下借民釜卽磔

以殉由是內外帖然民不知有更革事凡得兵三萬粮二

十萬石　上以原明全城歸降民不受鋒鏑仍授浙江行

省平章命懸胡大海畫像刺蔣英劉震心血以祭之○李

文忠復進攻紹興路克之○十一月徐達會諸將兵進逼

㚲蘇張士誠引兵來拒大戰于尹山橋敗之又敗之于鮎

魚口遂進圍城達命諸將分門而軍四面築長圍困之又

架木塔與城中浮圖等築敵樓三層下瞰城中置弓弩火

銃於上又設襄陽礟以擊之著物糜碎礟風著人皆死城

中震恐士誠雖屢出兵挑戰然忽忽計無所出時指揮茅

成軍婁門徐達督攻婁門士誠兵出拒戰成率先奮擊左

脇中矢死事聞　上痛惜之追封東海郡公塑像祭于功

臣廟○平章兪通海分兵取太倉州民獻羊酒香花迎降

滿道通海却其獻慰諭之約束軍士秋毫無犯民大悅僞

帥陳仁等率大舶百餘艘來降崑山及崇明嘉定聞風皆

--

降松江路守將朱顯忠聞之亦降

十二月宋主小明王韓林兒殂○上與羣臣定議以明年

吳元年立宗廟社稷建宮闕具營繕者以宮室圖進　上

見其有雕琢奇麗者皆命去之謂中書省臣曰昔堯之時

茅茨土階采椽不劉可謂極陋然千古之下稱德者必以

堯爲首後世競爲奢侈極宮室苑囿之娱窮輿馬珠玉之

玩欲心一縱亂由是起吾嘗謂珠玉非寶節儉是寶宮室

但取完固而已何必極雕巧以殫天下之力也旣而新殿

成制皆朴素命博士熊鼎類編古人行事可爲鑒戒者書

于殿壁又命侍臣書大學衍義于兩廡壁閒曰前代宮室

多書繪畫今書此以備朝夕省覽豈不愈于丹靑乎時有

言瑞州出文石可以甃地者　上曰爾不以節儉之道事

予乃道予以侈麗但搆爲宮室已覺作者之勞況遠取文

石能不厲民乎言者大慙而退尋勑協律郎冷謙考正宗

廟雅樂音律及鐘磬等器幷定樂舞之制○開浙江等處

行中書省于杭州陞右丞李文忠爲平章政事

下詔禁箋文頌美之辭　上謂中書省臣曰古人祝頌其

君皆寓警戒之意適觀羣下所進箋文頌美之辭過多規

戒之言未見殊非古者君臣相戒以誠之道今後箋文只

令文辭平實勿以虛辭爲美也

